ԱՄՓՈՓԱԹԵՐԹ

«Ոստիկանության մասին» օրենքում փոփոխություն կատարելու մասին» օրենքի նախագծի
վերաբերյալ ստացված դիտողությունների և առաջարկությունների

	ՀՀ պաշտպանության նախարարություն
	22.09.2025

	
	ՊՆ/510/11070-2025

	Դիտողություններ և առաջարկություններ չկան։
	Ընդունվել է ի գիտություն։


	ՀՀ մարդու իրավունքների պաշտպան 
	ՀՀ ՆԳՆ 05.09.2025թ․ թիվ 43/6/240452-25 գրությամբ ներկայացվել է կարծիքի, սակայն սահմանված ժամկետում դիրքորոշում չի ներկայացվել։

	
	

	ՀՀ աշխատանքի և սոցիալական հարցերի նախարարություն
	18․09․2025

	
	ԱԹ/ԳԽ-2/26405-2025

	««Ոստիկանության մասին» օրենքում փոփոխություն կատարելու մասին» օրենքի նախագծի (այսուհետ Նախագիծ) վերաբերյալ ներկայացնում եմ հետևյալը․
Նախագծի կապակցությամբ հարկ է նշել, որ զինծառայողների՝ բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիպոտեկային վարկավորման պետական նպատակային ծրագրերից օգտվելու երաշխիքը սահմանված է «Զինվորական ծառայության և զինծառայողի կարգավիճակի մասին» օրենքի 65-րդ հոդվածի 2-րդ մասով, իսկ այդ երաշխիքից օգտվելու կարգը և պայմանները սահմանված են Կառավարության 2019 թվականի օգոստոսի 22-ի թիվ 1091-Ն որոշմամբ։ 
Ըստ այդմ, սոցիալական նույն երաշխիքը տարբեր օրենքներով նախատեսելը կիրառության մեջ դառնալու է խնդրահարույց։ Ուստի առաջարկվում է Ներքին գործերի նախարարության համակարգի զինծառայողների արտոնյալ պայմաններով երկարաժամկետ հիպոտեկային վարկավորման հնարավորության հարցը կարգավորել վերը նշված կառավարության որոշման շրջանակներում։ 

	Չի ընդունվել։
      Հարկ է նշել, որ «Զինվորական ծառայության և զինծառայողի կարգավիճակի մասին» օրենքի 65-րդ հոդվածի 2-րդ մասում, ինչպես նաև ՀՀ կառավարության 2019 թվականի օգոստոսի 22-ի թիվ 1091-Ն որոշման մեջ, որպես բնակարան կամ բնակելի տուն ձեռք բերելու կամ բնակելի տուն  կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերի շահառու, նշված են միայն սպայական և ավագ ենթասպայական կազմերի պայմանագրային զինծառայողները, մինչդեռ Նախագծում բնակարան կամ բնակելի տուն ձեռք բերելու կամ բնակելի տուն  կառուցելու նպատակով մատչելի և արտոնյալ պայմաններով երկարաժամկետ հիպոթեքային վարկավորման պետական նպատակային ծրագրերից օգտվելու հնարավորություն է տրվում ոստիկանության բոլոր ծառայողներին։ 
      Հետևաբար, նախագծով առաջարկվող լուծումներն առաջարկությամբ հիշատակված Կառավարության որոշման մեջ տեղայնացնելը նախևառաջ պահանջելու է «Զինվորական ծառայության և զինծառայողի կարգավիճակի մասին» օրենքում փոփոխության իրականացում: Այս համատեքստում հարկ է նկատել, որ նշված օրենքով կանոնակարգման են ենթարկվում զինծառայողների հետ կապված հարաբերությունները, իսկ մնացյալ ծառայողների, այն է՝ այդ օրենքի իմաստով զինծառայողներին հավասարեցված կամ սոցիալական երաշխիքների իմաստով զինծառայող համարվող անձանց մասով հիշյալ օրենքի կարգավորիչ ազդեցությունը կրում է սոսկ ածանցյալ բնույթ: Ուստի, ոստիկանության ծառայողների մասով ինքնուրույն կարգավորումների ներդրումն այդ օրենքում կխաթարի համակարգային տրամաբանությունը: Հետևությունն այն է, որ «Ոստիկանության մասին» օրենքում համապատասխան փոփոխության իրականացումն արդարացված է նշված երկու օրենքների կարգավորման առարկաների հարաբերակցության տեսանկյունից և, մեր գնահատմամբ, նման մոտեցումը կիրառելիության տեսանկյունից որևէ խնդրահարույց իրավիճակի չի կարող հանգեցնել:  

	ՀՀ տարածքային կառավարման և ենթակառուցվածքների նախարարություն
	17․09․2025

	
	ԴԽ//31639-2025

	Առաջարկություններ և դիտողություններ չկան։
	Ընդունվել է ի գիտություն։

	ՀՀ պետական եկամուտների կոմիտե
	12․09․2025

	
	01/3-4/55789-2025

	Դիտողություններ և առաջարկություններ չկան։
	Ընդունվել է ի գիտություն։

	ՀՀ ֆինանսների նախարարություն 
	26․09․25

	
	01/11-4/21274-2025

	         ՀՀ ֆինանսների նախարարությունն ուսումնասիրել է «Ոստիկանության մասին» օրենքում փոփոխություն կատարելու մասին» օրենքի նախագիծը (այսուհետ՝ Օրենքի նախագիծ) և հայտնում է հետևյալը.
		1. Նախագծի 1-ին հոդվածով առաջարկվում է «Ոստիկանության մասին» 2001 թվականի ապրիլի 16-ի ՀՕ-177 օրենքի (այսուհետ՝ Օրենք) 39-րդ հոդվածը շարադրել հետևյալ խմբագրությամբ․  «Հոդված 39. Ոստիկանության ծառայողների սոցիալական ապահովության պետական երաշխիքները.
		1. Ոստիկանության ծառայողների սոցիալական ապահովության հարցերը կարգավորվում են «Զինվորական ծառայության և զինծառայողի կարգավիճակի մասին» օրենքին համապատասխան, բացառությամբ սույն օրենքով նախատեսված դեպքերի:
		2. Կառավարության սահմանած կարգով և պայմաններով ոստիկանության ծառայողները կարող են բնակարան կամ բնակելի տուն ձեռք բերելու կամ բնակելի տուն կառուցելու նպատակով օգտվել մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից: (...)»:
		Նախագծին կից ներկայացված հիմնավորման համաձայն՝ ներկայումս ընթացող Ներքին գործերի նախարարության ոստիկանության լայնամասշտաբ բարեփոխումների շրջանակներում, նպատակ ունենալով մեծացնելու գրավչությունը և բարձրացնելու հետաքրքրությունը Ոստիկանությունում ծառայության անցնելու կամ ծառայությունը շարունակելու հարցերում, նախագծով առաջարկվում է Կառավարության համար սահմանել լիազորող նորմ, որը հնարավորություն կտա ընդունել պետական աջակցության նպատակային ծրագիր և սահմանել Հայաստանի Հանրապետության ներքին գործերի նախարարության ոստիկանության ծառայողների կողմից բնակարանի կամ բնակելի տան ձեռքբերման կամ բնակելի տան կառուցման նպատակով մատչելի և արտոնյալ պայմաններով երկարաժամկետ հիփոթեքային վարկավորման կարգը և դրա պայմանները:
		Գործող կարգավորմամբ ոստիկանության ծառայողների սոցիալական ապահովության հարցերը կարգավորվում են «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքին համապատասխան, բացի այդ՝ ոստիկանության ծառայողները կարող են ապահովվել նաև Հայաստանի Հանրապետության օրենսդրությամբ սահմանված սոցիալական ապահովության այլ երաշխիքներով:
		«Զինվորական ծառայության և զինծառայողի կարգավիճակի մասին» ՀՀ օրենքի (այսուհետ՝ Օրենք) 65-րդ հոդվածի 2-րդ մասի համաձայն՝ Հայաստանի Հանրապետության կառավարության սահմանած կարգով և պայմաններով սպայական և ավագ ենթասպայական կազմերի պայմանագրային զինծառայողները, բացառությամբ սույն հոդվածի 2.1-ին մասով նախատեսված սպայական կազմի զինծառայողների, կարող են բնակարան կամ բնակելի տուն ձեռք բերելու կամ բնակելի տուն կառուցելու նպատակով օգտվել մատչելի և արտոնյալ պայմաններով երկարաժամկետ հիպոտեկային վարկավորման պետական նպատակային ծրագրերից:
		ՀՀ կառավարության 2019 թվականի օգոստոսի 22-ի N 1091-Ն որոշմամբ ՀՀ կառավարությունը հաստատել է սպայական և ավագ ենթասպայական կազմերի պայմանագրային զինծառայողների կողմից բնակարանի կամ բնակելի տան ձեռքբերմանը կամ բնակելի տան կառուցմանը պետական աջակցության նպատակային ծրագիրը, որը նպատակաուղղված է Հայաստանի Հանրապետության պաշտպանության նախարարության համակարգի սպայական և ավագ ենթասպայական կազմերի պայմանագրային զինծառայողների բնակարանային ապահովման խնդրի լուծմանն իրավական, ֆինանսական և կազմակերպչական համապատասխան կառուցակարգերի ներդրման միջոցով աջակցելուն` ապահովելով բնակարանի կամ բնակելի տան ձեռքբերման կամ բնակելի տան կառուցման համար անհրաժեշտ ֆինանսավորման մատչելի պայմաններ: Ընդ որում՝ նշված կարգի կիրառման նպատակներով պետության և զինծառայողի միջև հարաբերությունների գլխավոր սկզբունքը զինծառայողի վճարունակությունը և նրա ստանձնած պարտավորությունների կատարման պատշաճությունն է:
		Հարկ է նկատել, որ Օրենքի 65-րդ հոդվածի 2-րդ մասով որոշակիորեն առանձնացվում է զինծառայողների հստակ շրջանակ՝ ՀՀ պաշտպանության նախարարության սպայական և ավագ ենթասպայական կազմերի պայմանագրային զինծառայողներ, ովքեր կարող են օգտվել բնակարանային ապահովության պետական աջակցության նպատակային ծրագրից։ 
		Պետք է նաև նշել, որ մինչև «Զինվորական ծառայության և զինծառայողի կարգավիճակի մասին» ՀՀ օրենքի ուժի մեջ մտնելը, նախկին «Զինծառայողների և նրանց ընտանիքների անդամների սոցիալական ապահովության մասին» ՀՀ օրենքը նախատեսում էր բնակարանային պայմանների բարելավման կարիք ունեցող զինծառայողներին սեփականության իրավունքով անհատույց բնակարանների կամ անհատույց պետական ֆինանսական աջակցության կամ տնամերձ հողամասի տրամադրում։ 
		Մինչդեռ Նախագծով առաջարկվում է բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից օգտվելու հնարավորություն տալ ոստիկանության բոլոր ծառայողներին, իսկ Նախագծի ընդունման անհրաժեշտությունը հիմնավորում է ոստիկանությունում ծառայության գրավչության բարձրացման ու ծառայության շարունակման խթանման գործոններով։ 
		Գտնում ենք, որ առնվազն հիմնավորմամբ առաջարկվող տրամաբանությամբ բնակարանային ապահովության պետական աջակցության նպատակային ծրագրի նախատեսումը ոստիկանության ծառայողի համար լրացուցիչ հիմնավորման կարիք ունի, քանի որ հետագայում կարող է դառնալ նախադեպային և օրինական ակնկալիքներ ստեղծել համադրելի իրավիճակներում գտնվող այլ պետական ծառայողների շրջանում։  
[bookmark: _Hlk207886785]Ինչպես և վկայակոչվում է նախագծին կից ներկայացված հիմնավորմամբ «Հայաստանի Հանրապետության կառավարության (2021-2026 թթ.) ծրագրին հավանություն տալու մասին» 2021 թվականի օգոստոսի 26-ի ԱԺՈ-002-Ն որոշման համաձայն՝ Ոստիկանությունում ծառայության գրավչությունը բարձրացնելու նպատակով արդեն իսկ վերանայվել է ոստիկանության ծառայողների վարձատրության հարցը, որի նպատակը հենց Ոստիկանությունում ծառայությունը գրավիչ դարձնելն է:  
Անդրադառնալով նույն որոշմամբ ամրագրված հեռանկարում ոստիկանության ծառայողների համար սոցիալական ապահովության լրացուցիչ երաշխիքների սահմանման հարցին, պետք է հստակ արձանագրել, որ, այնուամենայնիվ, ցանկացած երաշխիքի տրամադրում պետք է հետապնդի իրավաչափ և արդարցված նպատակ։

2. Նախագծին կից ներկայացված հիմնավորման համաձայն՝ Նախագծի ընդունմամբ պետական բյուջեում ծախսերի փոփոխություն չի նախատեսվում, սակայն ակնհայտ է, որ Նախագծի ընդունումը կհանգեցնի պետական բյուջեից լրացուցիչ ֆինանսական միջոցների հատկացման անհրաժեշտության, ուստի, առաջարկում ենք ներկայացնել նշված նպատակային ծրագրին ընդգրկվելու համար անհրաժեշտ ծախսերի վերաբերյալ հաշվարկներով հիմնավորված ֆինանսական գնահատականը:
Միաժամանակ, նկատի ունենալով վերոգրյալը և հաշվի առնելով 2026-2028 թվականների միջնաժամկետ հատվածի հարկաբյուջետային սահմանափակումները՝ առաջարկում ենք ձեռնպահ մնալ պետական բյուջեի համար հավելյալ ծախսային պարտավորություններ առաջացնող նոր նախաձեռնություններից:

	Մասամբ է ընդունվել։
      
Օրինագծի ընդունման հիմնավորումը լրամշակվել է: Միաժամանակ, հարկ է նշել, որ ոստիկանության ծառայողների համար լրացուցիչ սոցիալական երաշխիքներ ունենալու հնարավորությունը նախատեսվել է Հայաստանի Հանրապետության Ազգային ժողովի՝ «Հայաստանի Հանրապետության կառավարության (2021-2026թթ․) ծրագրին հավանություն տալու մասին» 2021 թվականի օգոստոսի 26-ի ԱԺՈ-002-Ն որոշմամբ, որպիսի հանգամանքը վկայում է արդեն իսկ գործադիր իշխանության բարձրագույն մարմնի կողմից նախանշված և օրենսդրի կողմից հավանության արժանացած՝ պետության կողմից որդեգրված քաղաքական ուղղության մասին առ այն, որ որոշակիորեն տարբերակված մոտեցում պետք է դրսևորվի ոստիկանության ծառայողների սոցիալական երաշխիքների առումով: Ընդ որում, այդ տարբերակված մոտեցումն արդարացված է օբյեկտիվ հիմքով՝ հաշվի առնելով ոստիկանությունում ծառայության բնույթն ու  առանձնահատկությունները։ 
       Ընդ որում, նախագծի ընդունումը նպատակ ունի նաև կարգավորել ոստիկանության անձնակազմի հոսունության հարցը, ինչպես նաև՝ ծառայողներին հնարավորինս զերծ պահել կոռուպցիոն դրսևորումներից։
    Վերոգրյալի հաշվառմամբ՝ հաղթահարվում է ինչպես առաջարկությամբ ներկայացված՝ նախադեպային դառնալու մտահոգությունը, այնպես էլ՝ նախագծի ընդունմամբ հետապնդվող նպատակի իրավաչափության և արդարացվածության թույլատրելիության շեմը: Անդրադառնալով առաջարկության մեջ տեղ գտած շեշտադրմանն առ այն, որ «Ընդ որում՝ նշված կարգի կիրառման նպատակներով պետության և զինծառայողի միջև հարաբերությունների գլխավոր սկզբունքը զինծառայողի վճարունակությունը և նրա ստանձնած պարտավորությունների կատարման պատշաճությունն է»՝ ուշադրություն ենք հրավիրում ներքոշարադրյալ հանգամանքի վրա:
     Մեջբերված ձևակերպումն ուղղակիորեն ամրագրված է հենց վկայակոչված Կառավարության որոշմամբ՝ որպես դրանով սահմանված կարգի կիրառման սկզբունք: Իսկ այդ սկզբունքի իրացման մանրամասներն իրենց ամրագրումն են ստացել կարգի հետագա տեքստում, մասնավորապես, արտոնությունից օգտվելու հավակնություն ունեցող ծառայողների համար սահմանելով պահանջ՝ դիմումին կից ներկայացնելու համագործակցող վարկատու կազմակերպության տեղեկանքը՝ զինծառայողին (ներառյալ՝ համավարկառուներին) կոնկրետ սահմանաչափով հիփոթեքային վարկի տրամադրման պատրաստակամության մասին: 
  Այսինքն՝ ինքնին սպայական կամ ոչ սպայական կազմի ծառայող լինելու հանգամանքը չէ որոշիչ վճարունակության հարցի տեսանկյունից: Այս համատեքստում, մեր գնահատմամբ, սկզբունքորեն ընդունելի չէ սոսկ զբաղեցրած պաշտոնով վճարունակությունը պայմանավորելը և այդ հիմքով տարբերակված մոտեցում դրսևորելը՝ հատկապես հաշվի առնելով այն հանգամանքը, որ ծառայողի համար արգելափակված չէ ընտանիքի անդամներին որպես համավարկառու ներգրավելու իրավական հնարավորությունը:
    Այս կապակցությամբ նախագծով նախատեսվում է չեղարկել նման չարդարացված տարանջատումը և, հաշվի առնելով այն հանգամանքը, որ Ներքին գործերի նախարարությունը իրեն վերապահված ոլորտի քաղաքականության պատասխանատուն է և, հետևապես, կաշկանդված է այդ բնագավառի քաղաքականության մշակման իրավազորությամբ, օրինագծով անդրադարձ է արվում բացառապես ոստիկանության ծառայողների երաշխիքին:











2․ Ընդունվել է ի գիտություն։

Նախագծի ընդունման հիմնավորումը լրամշակվել է: Միաժամանակ, հարկ է նկատել, որ ներկայիս փուլում ֆինանսական միջոցների անհրաժեշտության կամ պետական բյուջեի ծախսերի վերաբերյալ հնարավոր չէ հստակ տեղեկատվություն տրամադրել՝ կախված շահառուների քանակից։
Անդրադառնալով պետական բյուջեի համար հավելյալ ծախսային պարտավորություններ առաջացնող նոր նախաձեռնություններից ձեռնպահ մնալու առաջարկությանը՝ անհրաժեշտ է ընդգծել, որ նախագծով առաջարկվող երաշխիքը մասամբ, ընդ որում՝ մեծ ծավալով, արդեն իսկ առկա է ոստիկանության ծառայողների համար՝ «Զինվորական ծառայության և զինծառայողի կարգավիճակի մասին» օրենքի ուժով: Նախագծով, պարզապես, որոշակիորեն և այն էլ՝ նվազ ծավալով, ընդլայնվում է այդ երաշխիքի հասցեատերերի շրջանակը: Ուստի օրինագծով առաջարկվող լուծումն առավելապես ոչ թե նոր նախաձեռնություն է, այլ օրենսդրի կողմից տևական ժամանակ առաջ արդեն իսկ ամրագրված արտոնությունից օգտվելու ակնկալիքի պատշաճ կենսագործմանն ուղղված քայլ՝ զուգահեռաբար այդ երաշխիքի ազդեցությունը տարածելով բոլոր ծառայողների վրա, առանց տարբերակված մոտեցման, որպիսի հանգամանքն ամբողջացնում է ամրագրված արտոնության կիրառման շրջանակը: 

	ՀՀ կենտրոնական բանկ
	19․09․25

	
	15.1-07/835-25

	Դիտողություններ և առաջարկություններ չկան։

	Ընդունվել է ի գիտություն։

	ՀՀ արդարադատության նախարարություն
	05․10․25

	
	/30,2/50049-2025

	«Ոստիկանության մասին» օրենքում փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը.
	1. Նախագծի 1-ին հոդվածով առաջարկվում է «Ոստիկանության մասին» 2001 թվականի ապրիլի 16-ի ՀՕ-177 օրենքի (այսուհետ՝ Օրենք) 39-րդ հոդվածը շարադրել հետևյալ խմբագրությամբ․ 
	«Հոդված 39. Ոստիկանության ծառայողների սոցիալական ապահովության պետական երաշխիքները.
		1. Ոստիկանության ծառայողների սոցիալական ապահովության հարցերը կարգավորվում են «Զինվորական ծառայության և զինծառայողի կարգավիճակի մասին» օրենքին համապատասխան, բացառությամբ սույն օրենքով նախատեսված դեպքերի:
		2. Կառավարության սահմանած կարգով և պայմաններով ոստիկանության ծառայողները կարող են բնակարան կամ բնակելի տուն ձեռք բերելու կամ բնակելի տուն կառուցելու նպատակով օգտվել մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից: (...)»:
		Նախագծին կից ներկայացված հիմնավորման համաձայն՝ ներկայումս ընթացող Ներքին գործերի նախարարության ոստիկանության լայնամասշտաբ բարեփոխումների շրջանակներում, նպատակ ունենալով մեծացնելու գրավչությունը և բարձրացնելու հետաքրքրությունը Ոստիկանությունում ծառայության անցնելու կամ ծառայությունը շարունակելու հարցերում, նախագծով առաջարկվում է Կառավարության համար սահմանել լիազորող նորմ, որը հնարավորություն կտա՝ ընդունելու պետական աջակցության նպատակային ծրագիր և Հայաստանի Հանրապետության ներքին գործերի նախարարության ոստիկանության ծառայողների կողմից բնակարանի կամ բնակելի տան ձեռքբերման կամ բնակելի տան կառուցման նպատակով մատչելի և արտոնյալ պայմաններով երկարաժամկետ հիփոթեքային վարկավորման կարգ և դրա պայմանները։
		Այս առումով հարկ ենք համարում նշել, որ հիմնավորմամբ տրված մեկնաբանությունն առ այն, որ Նախագծի նպատակը ոստիկականական աշխատանքի նկատմամբ հետաքրքրությունն ու գրավչությունը մեծացնելն է, բավարար չափով չի հիմնավորում սոցիալական նման երաշխիքի տրամադրումը ոստիկանական ծառայություն իրականացնող բոլոր աշխատակիցներին: 
		Այն պայմաններում, երբ խոսքը գնում է գրավչությունը բարձրացնելու մասին՝ որպես նպատակ, անհրաժեշտ է ներկայացնել լրացուցիչ հիմնավորումներ, մասնավորապես՝ իրավական ակտի մշակման համար կատարված հետազոտությունների արդյունքները, հստակ վիճակագրություն/բավարար տվյալներ, ինչը հնարավորություն կտա գնահատել առկա իրավիճակը (սույն դեպքում, մասնավորապես, քանակական տեսանկյունից), ինչպես նաև ակնկալվող արդյունքը, քանի որ հետաքրքրության և գրավչության մեծացումը՝ որպես նպատակ, ինքնին ենթադրում է այս հանգամանքների անբավարարություն կամ զարգացման և աճի գրանցման անհրաժեշտություն, որոնց էլ ուղղված կլինի նման երաշխիքի տրամադրումը:
		Այս առումով հարկ է նկատի ունենալ, որ հիմնավորումը բնորոշվում է որպես իրավական ակտի փաթեթի այնպիսի բաղադրատարր, որը պարզաբանում է այդ ակտի ընդունման նպատակը՝ իրավական կարգավորումները հավելելով ավելի լայն բացվածքով ներկայացված տեղեկատվությամբ և անհրաժեշտ այլ նշումներով, որոնք կարող են նաև նպաստել այդ ակտի իրավական կարգադրությունների ճիշտ ընկալմանը:
		Ըստ այդմ, իրավական ակտի ընդունման հիմնավորումը կատարում է երկու կարևորագույն գործառույթ.
	1) իրավական ակտի նախագծման փուլում այն հիմք է դրա քննարկումների և հաստատումների (հավանությունների) համար, քանի որ պարզաբանում է այն նպատակը, որով պայմանավորված է իրավական ակտի ընդունումը,
	2) իրավական ակտի գործողության ժամանակ այն ստանում է մեկնաբանողական դեր և նշանակություն, քանի որ հիմնավորման միջոցով հնարավոր է լինում բացահայտել օրենսդրի կամքը, այն մշակողների գաղափարները և սահմանված նորմերի հիմքերում ընկած մտքերը:
		Հետևաբար` իրավական ակտի պատշաճ հիմնավորումը կարող է լինել դրա հաջող ընդունման և հետագայում՝ նաև կիրառման գրավականը:

		2. Նախագծի ամփոփաթերթում ՀՀ ֆինանսների նախարարության կողմից արված դիտարկմամբ նշվել է. Նախագծին կից ներկայացված հիմնավորման համաձայն՝ Նախագծի ընդունմամբ պետական բյուջեում ծախսերի փոփոխություն չի նախատեսվում, սակայն ակնհայտ է, որ Նախագծի ընդունումը կհանգեցնի պետական բյուջեից լրացուցիչ ֆինանսական միջոցների հատկացման անհրաժեշտության, ուստի, առաջարկում ենք ներկայացնել նշված նպատակային ծրագրին ընդգրկվելու համար անհրաժեշտ ծախսերի վերաբերյալ հաշվարկներով հիմնավորված ֆինանսական գնահատականը:
		Ի պատասխան սույն դիտարկման՝ ՀՀ ներքին գործերի նախարարության կողմից նշվել է, որ Նախագծին կից ներկայացված հիմնավորմամբ կատարվել է համապատասխան փոփոխություն, սակայն նման փոփոխություն իրականացված չէ: Հաշվի առնելով վերոգրյալը՝ առաջարկում ենք Նախագծի հիմնավորման մեջ կատարել լրացում՝ սահմանելով այս կապակցությամբ անհրաժեշտ ծախսերի վերաբերյալ հաշվարկներով հիմնավորված ֆինանսական գնահատական:
	Հաշվի առնելով ներկայացված նախագծի առանձնահատկությունները և կարևորելով ֆինանսական ոլորտին վերաբերող նախագծերի վերաբերյալ ՀՀ ֆինանսների նախարարության դիրքորոշումը՝ առաջարկում ենք ևս մեկ անգամ նախագիծը քննարկել վերը նշված հարցերի համատեքստում:
	1․ Մասամբ է ընդունվել։
Նախագծի ընդունման հիմնավորումը լրամշակվել է։ Միաժամանակ, հավելյալ հետազոտությունների և վիճակագրական տվյալների վերաբերյալ ներկայացված դիտարկման մասով հարկ է շեշտել, որ նախագծով առաջարկվող երաշխիքը մասամբ, ընդ որում՝ մեծ ծավալով, արդեն իսկ առկա է ոստիկանության ծառայողների համար՝ «Զինվորական ծառայության և զինծառայողի կարգավիճակի մասին» օրենքի ուժով: Նախագծով, պարզապես, որոշակիորեն և այն էլ՝ նվազ ծավալով, ընդլայնվում է այդ երաշխիքի հասցեատերերի շրջանակը: Ուստի լրացուցիչ վերլուծական տվյալներով նախագծի ընդունման հիմնավորումը ծանրաբեռնելու անհրաժեշտությունը, մեր դիտարկմամբ, առկա չէ, քանի որ օրինագծով առաջարկվող լուծումն առավելապես ոչ թե նոր նախաձեռնություն է, այլ օրենսդրի կողմից տևական ժամանակ առաջ արդեն իսկ ամրագրված արտոնությունից օգտվելու ակնկալիքի պատշաճ կենսագործմանն ուղղված քայլ՝ զուգահեռաբար այդ երաշխիքի ազդեցությունը տարածելով բոլոր ծառայողների վրա, առանց տարբերակված մոտեցման, որպիսի հանգամանքն ամբողջացնում է ամրագրված արտոնության կիրառման շրջանակը: 































2․ Ընդունվել է ի գիտություն։
Ներկայիս փուլում ֆինանսական միջոցների անհրաժեշտության կամ պետական բյուջեի ծախսերի վերաբերյալ հնարավոր չէ հստակ տեղեկատվություն տրամադրել՝ կախված շահառուների քանակից։ Ծախսերի վերաբերյալ տեղեկատվությունը հնարավոր կլինի ներկայացնել ընդունվելիք Կառավարության որոշման նախագծի մշակման շրջանակներում՝ հաշվի առնելով կարգով նախատեսվելիք պայմանները, չափորոշիչները և առաջնահերթությունները։













	ՀՀ վարչապետի աշխատակազմի պետաիրավական վարչություն
	25․12․25

	
	02/10․36/42019-2025

	  Նախագծով առաջարկվում է ոստիկանության ծառայողների համար նախատեսել բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից օգտվելու հնարավորություն՝ Կառավարության սահմանած կարգով և պայմաններով: Մինչդեռ, մեր գնահատմամբ, հանրային ծառայողների մի մասին նման սոցիալական արտոնություն տալը խնդրահարույց և անարդար է հանրային ծառայողների մյուս խմբերի նկատմամբ: Գտնում ենք, որ հանրային ծառայողների սոցիալական երաշխիքներ սահմանելու հարցը պետք է դիտարկել ամբողջության մեջ՝ որպես պետության կողմից հանրային ծառայողների նկատմամբ վարվող քաղաքականությունը:  

	Ընդունվել է ի գիտություն։
   Հարկ է նկատել, որ իրավաստեղծ գործընթացում, այդ թվում՝ սոցիալական երաշխիքների իրավական ամրագրման շրջանակներում, հնարավոր չէ խուսափել տարբերակված մոտեցումներից: Ընդ որում, տարբերակված լուծումները թույլատրելի և արդարացված են, եթե առկա է տարբերակման օբյեկտիվ և իրավաչափ հիմք: 
    Այս համատեքստում հարկ է նշել, որ ոստիկանության ծառայողների մասով տարբերկված մոտեցումը պայմանավորված է այդ ծառայության առանձահատկություններով, մասնավորապես, ոստիկանության ծառայողներն իրականացնում են բարձր ռիսկայնությամբ, գերլարվածությամբ և, որպես կանոն, շուրջօրյա ծառայություն։ Միաժամանակ, ծառայության բնույթից բխող անվտանգության ռիսկերը և ծառայողական պարտականությունների շարունակականությունը պահանջում են ոստիկանության ծառայողների սոցիալական կայունության և նվազագույն սոցիալական ապահովվածության բարձր մակարդակի ապահովում, որի կարևոր բաղադրիչներից է բնակարանային ապահովվածությունը։ 
Բացի այդ, հարկ է նշել, որ ոստիկանության ծառայողների համար լրացուցիչ սոցիալական երաշխիքներ ունենալու հնարավորությունը նախատեսվել է Հայաստանի Հանրապետության Ազգային ժողովի՝ «Հայաստանի Հանրապետության կառավարության (2021-2026թթ․) ծրագրին հավանություն տալու մասին» 2021 թվականի օգոստոսի 26-ի ԱԺՈ-002-Ն որոշմամբ, որպիսի հանգամանքը վկայում է արդեն իսկ գործադիր իշխանության բարձրագույն մարմնի կողմից նախանշված և օրենսդրի կողմից հավանության արժանացած՝ պետության կողմից որդեգրված քաղաքական ուղղության մասին առ այն, որ որոշակիորեն տարբերակված մոտեցում պետք է դրսևորվի ոստիկանության ծառայողների սոցիալական երաշխիքների առումով: Ընդ որում, այդ տարբերակված մոտեցումն արդարացված է օբյեկտիվ հիմքով՝ հաշվի առնելով ոստիկանությունում ծառայության բնույթն ու  առանձնահատկությունները։ 
Ընդ որում, նախագծի ընդունումը նպատակ ունի նաև կարգավորել ոստիկանության անձնակազմի հոսունության հարցը, ինչպես նաև՝ ծառայողներին հնարավորինս զերծ պահել կոռուպցիոն դրսևորումներից։
Այս համատեքստում, ոստիկանության ծառայողների համար բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից օգտվելու հնարավորության նախատեսումը նպատակ ունի ոչ թե սահմանել ընտրովի սոցիալական արտոնություն, այլ՝ ձևավորել ոստիկանության ծառայության առանձնահատկություններով պայմանավորված սոցիալական փոխհատուցման և խթանման գործիք՝ ուղղված ոստիկանության համակարգում կադրերի պահպանմանը, ծառայության արդյունավետության բարձրացմանը և սոցիալական կայունության ապահովմանը։
      Միաժամանակ նկատենք, որ առաջարկվող երաշխիքը մասամբ, ընդ որում՝ մեծ ծավալով, արդեն իսկ առկա է ոստիկանության ծառայողների համար՝ «Զինվորական ծառայության և զինծառայողի կարգավիճակի մասին» օրենքի ուժով: Նախագծով, պարզապես, որոշակիորեն և այն էլ՝ նվազ ծավալով, ընդլայնվում է այդ երաշխիքի հասցեատերերի շրջանակը: Այսինքն՝ արդեն իսկ առկա է հանրային ծառայողների մյուս խմբերի համեմատությամբ օրենսդրի կողմից ընդունելի և արդարացի համարված տարբերակում, իսկ օրինագծի մշակումը պարզապես տևական ժամանակ առաջ արդեն իսկ ամրագրված արտոնությունից օգտվելու ակնկալիքի պատշաճ կենսագործմանն ուղղված քայլ է՝ զուգահեռաբար այդ երաշխիքի ազդեցությունը տարածելով բոլոր ծառայողների վրա, առանց տարբերակված մոտեցման, որպիսի հանգամանքն ամբողջացնում է ամրագրված արտոնության կիրառման շրջանակը: 




ՀՀ ներքին գործերի նախարարություն
